
8. oktoberi 2026                             UKA2026/253 
 
 

Meeqqat atuarfiani angajullerni atuartunut meeqqat atuarfiani atuartitsinermut tapertaliullugu 
suliffeqarfimmiisitsilluni aaqqiinermik atortuulersitsinerup iluaqutissartaanik, ajoqutissartaanillu 
naliliisumik nassuiaasiornissamik, Naalakkersuisut peqquneqarnissaannik Inatsisartut 
aalajangiiffigisassaattut siunnersuut. Aaqqiineq atortuulersinneqassagaluarpat tamanna 
Namminersorlutik Oqartussanut aamma kommuninut aningaasaqarnikkut, allaffissornikkullu 
kingunerisinnaasai nassuiaammi aamma nalilerneqassapput. UKA 2027 aallartinnginnerani nassuiaat 
Inatsisartunut agguaanneqassaaq.  

(Inatsisartunut ilaasortaq Bo Martinsen, Demokraatit) 

Inatsisartunut ilaasortaq Bo Martinsen, Demokraatineersoq, saqqummiussaanut qujanaq. 

Siumumiit isumaqarpugut meeqqat atuarfiat inuusuttortatta inuuneranni pingaaruteqarluinnartuusoq. 
Atuagarsornikkut piginnaasat, inuiaqatigiinni peqataasinnaaneq, kiisalu ilinniagaqarnissamut 
inuussutissarsiuteqarnissamullu tunngavissat pitsaasut meeqqat atuarfianni pilersinneqartarput. 

Peqatigisaanillu nassuerutigisariaqarparput inuusuttut tamarmik assigiimmik ilikkagaqarneq ajormata. 
Ilaasa atuagarsornikkut pikkoriffeqarput, ilaasalu suliatigut, assammik suliaqarnikkut imaluunniit 
piviusumik suliaqarnermi piginnaanertik ersersittarlugu. Taamaattumik atuarfiup inuusuttunut 
assigiinngitsunut tamanut naleqqussarsinnaanissaa pingaaruteqarpoq. 

Taamaattumik siunnersuummi siunertaqartoq inuusuttunut amerlanerusunut 
kajumissuseqalersitsisinnaasunik, suliffeqarfinnullu attaveqalersitsisinnaasunik periarfissarsiornermik, 
Siumumiit soqutigalugulu pitsaasumik siunertaqartutut isigaarput. 

Meeqqat atuarfianni atuartitsinermut tapertaliullugu suliffeqarfimmiittarnerup atuartunut 
ilaatinneqartunut iluaqutaasinnaanera eqqarsarnartoqarsinnaavoq. Inuusuttut ilaasa atuakkatigut 
ilinniakkatik ulluinnarni atorneqarnissaat takusinnaagaangamikku, atuarneq pillugu paasinninnerat 
annertusinnaavoq, kiisalu siunissami ilinniagaqarnissamut suliffissarsiornissamullu 
kajumissuseqarnerulersinnaallutik. 

Kisianni aamma pingaaruteqarpoq mianersortumik naliliinissaq. Meeqqat atuarfiat inuiaqatigiinni 
assigiimmik periarfissaqartitsinissamik siunertaqarpoq. Taamaattumik qulakkeertariaqarparput 
suliffeqarfimmiittarneq atuagarsornikkut ilinniartitsinermik taarseeqqunagu, kisianni 
tapertaliisuussasoq. Aammattaaq atuartut tamarmik najugaqarfiat apeqqutaatinnagu 
periarfissaqarnissaat eqqarsaatigisariaqarpoq, pingaartumik nunaqarfinni isorliunerusunilu. 

Siumumiit isumaqarpugut kommunit, atuarfiit, angajoqqaat kiisalu inuussutissarsiortut akornanni 
suleqatigiinneq taamatut aaqqissuussinermik eqqartuinermi pingaaruteqartorujussuussasoq. 
Aaqqissuussinerup qanoq ingerlanneqarsinnaanera, qanoq aningaasalersorneqarsinnaanera aammalu 
qanoq naligiissumik atuartunut tamanut periarfissiisinnaanera erseqqinnerusumik paaserusupparput. 

Tamanna tunngavigalugu Naalakkersuisut nassuiaammik suliaqarnissaat pissusissamisoortutut 
isigaarput. Aalajangiinissatsinnut pitsaasumik tunngavissaqarnissaq pingaaruteqarpoq, aammalu 
aaqqissuussinerup iluaqutissartai ajoqutissartaalu tamaasa misissorluarneqarnissaat 
pisariaqartipparput. 

Siumumiit pingaartipparput meeqqat atuarfiat inuusuttunut tamanut nukittorsaataassasoq – 
atuagarsornikkut pikkorissunut, kiisalu sulianik piviusunik suliaqarnikkut ilinniarusuttunut. Inuusuttut 
amerlanerusut ilinniagaqarnissamut, suliffissaqarnissamut nammineersinnaanissamullu 
aqqutissiuunneqarnissaat tamatta soqutigisaraarput. 

Taamaattumik siunnersuutip siunertaa soqutiginaateqartoq isumaqarfigaarput, aammalu 
Naalakkersuisut nassuiaammik suliaqarnissaannik siunnersuut ammasumik pitsaasumillu 
oqallisigissallugu piareersimalluta. 

Taamatut oqaaseqarluta siunnersuut, Kultureqarnermut Ilinniartitaanermut Ilisimatusarnermut 
Ilageeqarnermullu Ataatsimiititaliamut ingerlaqqinnissaa inassutigaarput. 

 

Lars Poulsen, Siumut 


